
Nazirlər Kabinetinin Qərarı
№ 145 					     Bakı şəhəri, 8 may 2021-ci il

Azərbaycan Respublikası Nazirlər Kabi-
netinin “Hərbi nəqliyyat vəzifəsi haqqın-
da Əsasnamə”nin təsdiq edilməsi barədə” 
Azərbaycan Respublikası Qanununun tətbiqi 
ilə əlaqədar bəzi normativ hüquqi aktların 
təsdiq edilməsi haqqında” 2006-cı il 4 aprel 
tarixli 96 nömrəli, “Ölçmələrin vəhdətinin 
təmin edilməsi haqqında” Azərbaycan Res-
publikasının 2013-cü il 13 iyun tarixli 686-
IVQ nömrəli Qanununun tətbiqi ilə bağlı 
bəzi normativ hüquqi aktların təsdiq edilməsi 
barədə” 2014-cü il 9 iyun tarixli 187 nömrəli, 
“Azərbaycan Respublikasının Antiinhisar və 
İstehlak Bazarına Nəzarət Dövlət Agentli-
yi tərəfindən malların (xidmətlərin, işlərin) 
müvafiq standartda, texniki reqlamentdə və 
digər normativ hüquqi aktda müəyyən olun-
muş tələblərə, metroloji qayda və normalara 
riayət olunmasına dövlət nəzarəti aparılarkən, 
iradnamə və tələbnamələrin verilməsi 
Qaydası”nın təsdiq edilməsi barədə” 2014-
cü il 9 iyun tarixli 188 nömrəli, “Mərzçəkmə 
işlərini həyata keçirən özəl hüquqi və fiziki 
şəxslərin (kadastr mühəndislərinin) uyğunlu-
ğunun qiymətləndirilməsi Qaydaları”nın təsdiq 
edilməsi haqqında” 2016-cı il 6 may tarixli 
185 nömrəli, “Dövlət müəssisə və təşkilatları 
(idarələri) tərəfindən ərzaq məhsullarının 
mərkəzləşdirilmiş qaydada dövlət büdcəsinin 
vəsaitləri hesabına satın alınmasının təmin 
edilməsi ilə bağlı bəzi normativ hüquqi aktla-
rın təsdiq edilməsi haqqında” 2016-cı il 27 okt-
yabr tarixli 420 nömrəli qərarlarında dəyişiklik 
edilməsi barədə

Azərbaycan Respublikası Prezidentinin “Stan-
dartlaşdırma haqqında” Azərbaycan Respublikasının 
2019-cu il 17 may tarixli 1587-VQ nömrəli Qanu-
nunun tətbiqi barədə” 2019-cu il 12 iyul tarixli 780 
nömrəli Fərmanının 1.1.2-ci yarımbəndinin və “Tex-
niki tənzimləmə haqqında” Azərbaycan Respublika-
sının 2019-cu il 30 sentyabr tarixli 1669-VQ nömrəli 
Qanununun tətbiqi barədə” 2019-cu il 26 noyabr ta-
rixli 863 nömrəli Fərmanının 1.3-cü bəndinin icrasını 
təmin etmək məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər Kabine-
tinin 2006-cı il 4 aprel tarixli 96 nömrəli Qərarı 
(Azərbaycan Respublikasının Qanunvericilik Top-
lusu, 2006, № 4, maddə 366; 2012, № 12, maddə 
1367; 2017, № 4, maddə 620) ilə təsdiq edilmiş 
“Azərbaycan Ordusuna, Azərbaycan Respublikası-
nın qanunvericiliyinə uyğun olaraq yaradılmış başqa 
silahlı birləşmələrə və xüsusi birləşmələrə təqdim 
olunan hərbi nəqliyyat vasitələrinin səfərbərlik ha-
zırlığını və texniki sazlığını təmin edən tədbirlərin 
və məcburi tələblərin siyahıları, habelə uçot və he-
sabat sənədlərinin Nümunələri”nin 2.7-ci bəndində 
“şərtlərinə” sözü “sənədlərinə” sözü ilə əvəz edilsin. 

2. “Ölçmələrin vəhdətinin təmin edilməsi haq-
qında” Azərbaycan Respublikasının 2013-cü il 13 
iyun tarixli 686-IVQ nömrəli Qanununun tətbiqi ilə 
bağlı bəzi normativ hüquqi aktların təsdiq edilməsi 
barədə” Azərbaycan Respublikası Nazirlər Kabineti-
nin 2014-cü il 9 iyun tarixli 187 nömrəli Qərarında 
(Azərbaycan Respublikasının Qanunvericilik Toplu-
su, 2014, № 6, maddə 741; 2017, № 12 (II kitab), 
maddə 2528; 2018, № 8, maddə 1816; 2021, № 2, 
maddə 192) aşağıdakı dəyişikliklər edilsin:

2.1. həmin Qərarla təsdiq edilmiş 7 nömrəli əlavə 
- “Standart nümunələrin və ya ölçmə vasitələrinin tipi-
nin təsdiqi məqsədi ilə sınaqların keçirilməsi, standart 
nümunələrin və ya ölçmə vasitələrinin tipinin təsdiqi, 
bu barədə sertifikatın verilməsi, ölçmə vasitələrinin 
yoxlamalararası intervalının müəyyən edilməsi və 
dəyişdirilməsi qaydası, standart nümunələrin və 
ölçmə vasitələrinin tipini təsdiq edən nişanlara dair 
tələblər və həmin nişanların vurulma Qaydası” üzrə:

2.1.1. 1.4.1-ci yarımbənd ləğv edilsin; 
2.1.2. həmin Qaydaya 1 və 2 nömrəli əlavələrdə 

“standartların və texniki şərtlərin işarəsi” sözləri “tex-
niki normativ hüquqi aktların rekvizitləri” sözləri ilə, 
“Normativ sənədlər” sözləri “Texniki normativ hüqu-
qi aktlar” sözləri ilə, “əsas, o cümlədən” sözləri “əsas 
texniki normativ hüquqi aktlar, həmçinin” sözləri ilə 
və “normativ sənədin tələblərinə uyğunluğu” sözləri 
“texniki normativ hüquqi aktların tələblərinə” sözləri 
ilə əvəz edilsin;

2.1.3. həmin Qaydaya 3 nömrəli əlavənin 5-ci 
hissəsində “texniki şərtin, digər normativ sənədin 
adı və işarəsi” sözləri “texniki normativ hüquqi ak-
tın rekvizitləri” sözləri ilə əvəz edilsin və “Akta 
əlavələr” hissəsinin 2-ci bəndində “texniki sənədlərin 
(texniki tapşırığın və texniki şərtlərin)” sözləri “tex-
niki tapşırığın və texniki normativ hüquqi aktların” 
sözləri ilə əvəz edilsin;

2.2. həmin Qərarla təsdiq edilmiş 11 nömrəli əlavə 

- “Ölçmə vasitələrinin kalibrlənməsi işlərini yerinə 
yetirmək, kalibrlənmə haqqında sertifikat vermək və 
ya kalibrlənmə nişanını vurmaq hüququnun verilməsi 
Qaydası və kalibrlənmə işlərinin yerinə yetirilməsinə 
dair Tələblər”in 3.9.1-ci yarımbəndindən “və stan-
dartların” sözləri çıxarılsın. 

3. “Azərbaycan Respublikasının Antiinhisar və 
İstehlak Bazarına Nəzarət Dövlət Agentliyi tərəfindən 
malların (xidmətlərin, işlərin) müvafiq standartda, 
texniki reqlamentdə və digər normativ hüquqi aktda 
müəyyən olunmuş tələblərə, metroloji qayda və nor-
malara riayət olunmasına dövlət nəzarəti aparılarkən, 
iradnamə və tələbnamələrin verilməsi Qaydası”nın 
təsdiq edilməsi barədə” Azərbaycan Respublikası 
Nazirlər Kabinetinin 2014-cü il 9 iyun tarixli 188 
nömrəli Qərarında (Azərbaycan Respublikasının Qa-
nunvericilik Toplusu, 2014, № 6, maddə 742; 2016, 
№ 12, maddə 2224; 2017, № 9, maddə 1762; 2018, 
№ 8, maddə 1817, № 11, maddə 2448) aşağıdakı 
dəyişikliklər edilsin:

3.1. adından və ikinci abzasdan “malların 
(xidmətlərin, işlərin) müvafiq standartda, texniki 
reqlamentdə və digər normativ hüquqi aktda müəyyən 
olunmuş tələblərə,” sözləri çıxarılsın;

3.2. həmin Qərarla təsdiq edilmiş “Azərbaycan 
Respublikasının Antiinhisar və İstehlak Bazarı-
na Nəzarət Dövlət Agentliyi tərəfindən malların 
(xidmətlərin, işlərin) müvafiq standartda, texni-
ki reqlamentdə və digər normativ hüquqi aktda 
müəyyən olunmuş tələblərə, metroloji qayda və nor-
malara riayət olunmasına dövlət nəzarəti aparılarkən, 
iradnamə və tələbnamələrin verilməsi Qaydası” üzrə:

3.2.1. adından “malların (xidmətlərin, işlərin) 
müvafiq standartda, texniki reqlamentdə və digər 
normativ hüquqi aktda müəyyən olunmuş tələblərə,” 
sözləri çıxarılsın;

3.2.2. 1.1-ci bənddən “Standartlaşdırma haqqın-
da,” və “malların (xidmətlərin, işlərin) müvafiq stan-
dartda, texniki reqlamentdə və digər normativ hüquqi 
aktda müəyyən olunmuş tələblərə,” sözləri çıxarılsın;

3.2.3. 1.3-cü bənddən “müvafiq standartda, tex-
niki reqlamentdə və digər normativ hüquqi aktda 
müəyyən olunmuş tələblərə və” sözləri çıxarılsın;

3.2.4. 1.5-ci bənddən “və ya qüsurlarının aradan 
qaldırılması mümkün olmayan malların (xidmətlərin, 
işlərin) istehsalının və ya satışa buraxılmasının” 
sözləri çıxarılsın;

3.2.5. 2.1.1-ci, 2.2.5-ci, 3.1.1-3.1.7-ci, 3.2.6.1-ci 
yarımbəndlər və 3.3-cü bənd ləğv edilsin;

3.2.6. 2.4-cü bənddən “və ya malların 
(xidmətlərin, işlərin) istehsalının və ya satışa buraxıl-
masının” sözləri çıxarılsın;

3.2.7. 3.8-ci bənddə “3.1-3.7-ci” sözləri “3.1-ci, 
3.2-ci, 3.4-3.7-ci” sözləri ilə əvəz edilsin;

3.2.8. həmin Qaydanın 1 nömrəli əlavəsindən 
“(təsərrüfat fəaliyyətinin obyekti olan malın, 
xidmətin, işin adı)” sözləri çıxarılsın; 

3.2.9. həmin Qaydaya 2 nömrəli əlavə ləğv edil-
sin. 

4. Azərbaycan Respublikası Nazirlər Kabine-
tinin 2016-cı il 6 may tarixli 185 nömrəli Qərarı 
(Azərbaycan Respublikasının Qanunvericilik Top-
lusu, 2016, № 5, maddə 945; 2018, № 8, maddə 
1817) ilə təsdiq edilmiş “Mərzçəkmə işlərini həyata 
keçirən özəl hüquqi və fiziki şəxslərin (kadastr 
mühəndislərinin) uyğunluğunun qiymətləndirilməsi 
Qayda-ları”nda aşağıdakı dəyişikliklər edilsin:

4.1 2.1.1-ci və 2.1.2-ci yarımbəndlərdə “müvafiq 
standartda, texniki reqlamentdə” sözləri “bu Qayda-
da” sözləri ilə əvəz edilsin; 

4.2. 7.4-cü bənd ləğv edilsin.
5. “Dövlət müəssisə və təşkilatları (idarələri) 

tərəfindən ərzaq məhsullarının mərkəzləşdirilmiş 
qaydada dövlət büdcəsinin vəsaitləri hesabına satın 
alınmasının təmin edilməsi ilə bağlı bəzi normativ hü-
quqi aktların təsdiq edilməsi haqqında” Azərbaycan 
Respublikası Nazirlər Kabinetinin 2016-cı il 27 okt-
yabr tarixli 420 nömrəli Qərarında (Azərbaycan Res-
publikasının Qanunvericilik Toplusu, 2016, № 10, 
maddə 1737; 2018, № 11, maddə 2439; 2019, № 3, 
maddə 524; 2020, № 12 (V kitab), maddə 1580) aşa-
ğıdakı dəyişikliklər edilsin:

5.1. həmin Qərarla təsdiq edilmiş 4 nömrəli 
əlavə - “Satınalan təşkilatlarla “Aqrar tədarük və 
təchizat” Açıq Səhmdar Cəmiyyəti arasında bağlanı-
lan Müqavilə”nin 2.1.2-ci yarımbəndindən və 5.2-ci 
bəndindən “texniki reqlamentlər və” sözləri çıxarıl-
sın;

5.2. həmin Qərarla təsdiq edilmiş 5 nömrəli 
əlavə - “Aqrar tədarük və təchizat” Açıq Səhmdar 
Cəmiyyəti ilə ərzaq məhsullarının istehsalçıları və ya 
satıcıları arasında bağlanılan Müqavilə”nin 5.1-ci və 
5.3-cü bəndlərindən “texniki reqlamentlər və” sözləri 
çıxarılsın.

Əli ƏSƏDOV 
Azərbaycan Respublikasının Baş naziri

Azərbaycan Respublikası 
Nazirlər Kabinetinin Qərarı

№ 146 					     Bakı şəhəri, 8 may 2021-ci il
“Sosial müavinətlərin, təqaüdlərin və kompen-
sasiyaların təyin olunması üçün təqdim edilən 
sənədlərin və məlumatların rəsmiləşdirilməsi, 
baxılması və saxlanılması Qaydaları”nın təsdiq 
edilməsi haqqında” Azərbaycan Respublikası 
Nazirlər Kabinetinin 2015-ci il 21 sentyabr ta-
rixli 311 nömrəli Qərarında dəyişiklik edilməsi 
barədə

“Əmək kitabçasında müvafiq qeydiyyat aparı-
lan əsas iş yeri üzrə elmi müəssisə və təşkilatlarda 
və ya təhsil müəssisələrində azı 25 il çalışmış, elmi 
dərəcəsi olan, işləməyən, əmək pensiyası hüququ 
olan şəxslərə Azərbaycan Respublikası Prezidenti-
nin təqaüdünün təsis edilməsi haqqında” Azərbaycan 
Respublikası Prezidentinin 2020-ci il 30 dekabr ta-
rixli 1229 nömrəli Fərmanının 3-cü hissəsinə əsasən 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabinetinin 
2015-ci il 21 sentyabr tarixli 311 nömrəli Qərarı 
(Azərbaycan Respublikasının Qanunvericilik Toplu-
su, 2015, № 10, maddə 1225; 2016, № 7, maddə 1343, 
№ 11, maddə 1977; 2017, № 12 (II kitab), maddə 
2552; 2018, № 2, maddə 354, № 12 (II kitab), maddə 
2730; 2019, № 5, maddə 983, № 7, maddələr 1318, 

1330; 2020, № 5, maddə 633, № 10, maddə 1269, № 
11, maddə 1411; Azərbaycan Respublikası Nazirlər 
Kabinetinin 2021-ci il 5 mart tarixli 62, 16 mart ta-
rixli 68, 70 nömrəli və 19 aprel tarixli 101 nömrəli 
qərarları) ilə təsdiq edilmiş “Sosial müavinətlərin, 
təqaüdlərin və kompensasiyaların təyin olunma-
sı üçün təqdim edilən sənədlərin və məlumatların 
rəsmiləşdirilməsi, baxılması və saxlanılması Qayda-
ları”na 7 nömrəli əlavə - “Müavinət, təqaüd və 
kompensasiyanın təyin edilməsi üçün tələb olunan 
sənədlərin siyahısı”nın 2.33.1-ci yarımbəndində 
nöqtə işarəsi nöqtəli vergül işarəsi ilə əvəz edilsin və 
aşağıdakı məzmunda 2.34-cü bənd əlavə edilsin:

“2.34. əmək kitabçasında müvafiq qeydiyyat apa-
rılan əsas iş yeri üzrə elmi müəssisə və təşkilatlarda 
və ya təhsil müəssisələrində azı 25 il çalışmış, elmi 
dərəcəsi olan, işləməyən, əmək pensiyası hüququ 
olan şəxslərə Azərbaycan Respublikası Prezidentinin 
təqaüdünün təyin edilməsi üçün:

2.34.1. əmək kitabçasının surəti;
2.34.2. fəlsəfə doktoru və ya elmlər doktoru elmi 

dərəcələri barədə diplomların surəti.”.

Əli ƏSƏDOV 
Azərbaycan Respublikasının Baş naziri

Prezident İlham Əliyevin rəhbərliyi 
ilə həm COVID-19-un nəzarətdə 
saxlanılması, virusa qarşı ciddi 
mübarizə tədbirlərinin aparılması, 
həm də postpandemiya dövrü ilə 
bağlı   önəmli qərarlar qəbul edilməsi 
bir daha göstərdi ki, dövlətimiz üçün 
insan amili, vətəndaşların sağlamlığı, 
təhlükəsizliyi, ölkəmizin inkişafı və 
cəmiyyətimizin rifahı başlıca vəzifədir  
və bu məqsədə nail olmaq üçün 
bütün vasitələrdən səmərəli istifadə 
edilir.  

Bu məqamda onu da qeyd 
edək ki, pandemiya ilə mübarizə 
şəraitində iş yerlərinin yaradılmasına, 
özünüməşğulluğun təmin olunması-
na prioritet istiqamət kimi yanaşılıb. 
Buna görə də Azərbaycanda əmək 
və məşğulluq sahəsində həyata 
keçirilən islahatlar nəticəsində əmək 
qanunvericiliyi beynəlxalq əmək 
normalarına uyğunlaşdırılıb, əmək 
bazarının təkmilləşdirilməsi, əmək 
münasibətlərinin sosial dialoq, 
kollektiv müqavilələr və sazişlərlə 
tənzimlənməsi istiqamətində uğurlu 
nəticələr əldə olunub. 

Azərbaycanda son illərdə əmək, 
məşğulluq və sosial müdafiə sekto-
runda reallaşdırılan layihələr, habelə 
“Məşğulluq haqqında” qanunun qəbul 
edilməsi, “İşsizlikdən sığorta haq-
qında” Qanunun qüvvəyə minməsi, 
İşsizlikdən Sığorta Fondunun yaradıl-
ması, işçilərin və işəgötürənlərin for-
mal məşğulluğa marağının artırılması  
məqsədilə vergi və sosial sığorta 
sahəsində islahatların dəstəklənməsi 
məqsədilə qanunvericilikdə zəruri 
dəyişikliklər aparılması, eyni zaman-
da, e-texnologiyaların bu sahədə 
geniş tətbiqi müsbət nəticələrlə 
müşahidə olunub.  

Prezident İlham Əliyev tərəfindən 
əhalinin sosial şəraitinin yaxşılaşdı-
rılması istiqamətində həyata keçirilən 
tədbirlər idarəetmə orqanlarında, iqti-
sadi strukturlarda islahatlarla paralel 
aparılıb.    

Dövlətimizin başçısı ayrı-ayrı 
çıxışlarında respublikamızda struktur 
islahatlarını yüksək qiymətləndirdiyini 
diqqətə çatdıraraq, bildirib ki, 
struktur və kadr islahatları dövlət 
idarəetməsinin səmərəliliyinin artı-
rılması, şəffaflaşdırılması, cəmiyyəti 
narahat edən mənfi halların aradan 
qaldırılması, peşəkar kadr baza-
sının formalaşdırılması və layiqli 
namizədlərin mühüm  vəzifələrə 
irəli çəkilməsi kimi məsələlərin həlli 
məqsədini daşıyır.

Respublikamızda dövlət 
idarəetmə islahatları sosial-iqtisadi  
islahatların sistemliliyini və dayanıqlı-
lığını təmin edir, ölkənin davamlı inki-
şafını şərtləndirir. Ən əsası islahatla-
rın sistemli şəkildə gerçəkləşdirilməsi 
bu prosesə inamı daha da artırır. 
Bu isə Azərbaycanın ictimai-siyasi 
kataklizmlər yolu ilə deyil, təkamül 
yolu ilə inkişaf etdiyini göstərir. 

Hazırda dünyada rəqabət idarəetmə 
sistemləri arasında gedir. Azərbaycan 
məhz idarəetmənin səmərəliliyini ar-
tırmaqla qlobal səviyyədə rəqabətlilik 
potensialını gücləndirir.

İqtisadi sahədə idarəetmənin 
yeniləşməsi ilə bağlı atılan addım-
lar da mühüm önəm daşıyır. Bu, ilk 
növbədə, daha sağlam prinsiplərə 
söykənən idarəçiliyə əsaslanmaqla 
iqtisadi inkişafın sürətləndirilməsi və 
dövlət müəssisələrinin  profisitinin 
artırılması, onların büdcədən asılılıq-
larının azaldılması məqsədi daşıyır. 
Prezident İlham Əliyevin 2020-ci il 7 
avqust tarixli sərəncamına əsasən 
yaradılan Azərbaycan İnvestisiya 
Holdinqinin fəaliyyətində də bu amil 
xüsusi diqqət çəkir. Başqa sözlə, 
Azərbaycan İnvestisiya Holdinqi 
idarəetməsinə verilən qurumların 
maliyyə sağlamlığını və dayanıq-
lılığını yaxşılaşdırmaq, maliyyə 
resurslarının, habelə xarici borcların 
cəlb olunmasını səmərəli meyarlar 
əsasında nəzarətdə saxlamaq üçün 
tədbirlər reallaşdırır.  

Dövlətimizin başçısı tərəfindən 
aparılan islahatların məntiqi davamı 
olan Azərbaycan İnvestisiya Holdinqi-
nin yaradılması respublikada yerli və 
xarici investisiyaların sağlam təməllər 
üzərində reallaşdırılmasına da öz 
müsbət təsirini göstərəcək. Çünki 
hazırda respublikamıza investisiya 
yatırmaqda maraqlı olan iri şirkətlər 
var. Pandemiya ilə bağlı layihələrin 
sürəti son bir ildə bir qədər zəifləsə 
də, postpandemiya dövründə onların 
Azərbaycan iqtisadiyyatının inkişafın-
da rolu, şübhəsiz ki, güclənəcək. Ən 
əsası isə xarici investisiyaların fəal 
şəkildə iqtisadiyyata cəlb edilməsi 
sürətlənəcək.   

Ümumiyyətlə, Azərbaycan İnves-

tisiya Holdinqinin yaradılması yuxa-
rıda vurğulanan məsələlərin həlli ilə 
yanaşı, həm də dövlət müəssisələri 
vasitəsilə yatırılan investisiyaların 
səmərəsinin artırılmasına, investisi-
yalardan əldə olunan əlavə dəyərin 
iqtisadiyyata yönəldilməsinə böyük 
töhfə verəcək. 

Yeri gəlmişkən, xatırladaq ki, Pre-
zident İlham Əliyev ölkəmizin Vətən 
müharibəsindən sonrakı dövr üçün 
inkişaf perspektivləri müəyyənləşdirib. 
Çünki Azərbaycan Ermənistanın 
işğalçılıq siyasətinə son qoymaqla 
əldə etdiyi tarixi qələbə ilə Cənubi 
Qafqazda yeni reallıqlar yaradıb və 
bu reallıqlar bütün region ölkələrinin 
qarşısında tamamilə yeni inkişaf 
perspektivləri açıb. 

Təbii ki, Azərbaycan bu imkan-
lardan ən çox yararlanmaq haqqına 
sahib olan dövlətdir. Bundan əvvəlki 
dövrlərdə də Azərbaycanın təşəbbüsü 
ilə reallaşan bir çox layihələr bölgəyə 
yenilik gətirib, əməkdaşlığın yeni 
formatlarını şərtləndirib. Prezident 
İlham Əliyevin yürütdüyü uğurlu enerji 
və nəqliyyat siyasəti nəinki enerji 
və nəqliyyat dəhlizlərinin yaranma-
sına gətirib çıxarıb, eyni zamanda, 
bölgədə yeni əməkdaşlıq formatlarını 
yaradıb. 

Bütün bu və digər məqamlar 
artıq Azərbaycanın tamamilə yeni bir 
inkişaf dövrünə qədəm qoyması üçün 
müvafiq imkanları gerçəkləşdirib. 

Dövlətimizin başçısının Vətən 
müharibəsindən sonrakı dövrlə 
bağlı müəyyənləşdirdiyi prioritetlər 
də Azərbaycanın bu imkanlardan 
maksimum yararlanması üçün həyata 
keçirilməsi zəruri olan əsas konsep-
siyalardır. Bu baxımdan Prezident 
İlham Əliyevin 2 fevral 2021-ci il tarixli 
“Azərbaycan 2030: sosial-iqtisadi 

inkişafa dair Milli Prioritetlər”in təsdiq 
edilməsi haqqında sərəncamı mühüm 
əhəmiyyətə malikdir.

Bu sənəd qarşıdakı dövrdə res-
publikamızın əsas sosial-iqtisadi inki-
şaf istiqamətlərini və buna uyğun milli 
prioritetlərini müəyyənləşdirməklə 
əldə olunan uğurların miqyasının, 
həmçinin həcminin genişləndirilməsi 
məqsədi daşıyır. 

Adı çəkilən sərancamla növbəti 
onillikdə ölkənin sosial-iqtisadi 
inkişafına dair beş milli prioritetin 
gerçəkləşdirilməsi nəzərdə tutulub. 
Bura Azərbaycanda dayanıqlı artan 
rəqabətqabiliyyətli iqtisadiyyatın, di-
namik, inklüziv, eyni zamanda, sosial 
ədalətə əsaslanan cəmiyyətin forma-
laşması, respublikamızın rəqabətli 
insan kapitalı və müasir innovasiyalar 
məkanı, təmiz ətraf mühit, “yaşıl 
artım” ölkəsi kimi tanınması, habelə 
işğaldan azad olunan ərazilərə böyük 
qayıdış proqramının reallaşdırılması 
istiqamətləri daxil edilib.   

Burada bir mühüm məqamı da 
qeyd etmək istərdik. Prezident İlham 
Əliyevin davamlı olaraq reallaşdır-
dığı genişmiqyaslı islahatlar ölkənin 
sosial-iqtisadi gücünü artırır. Baş-
qa sözlə, dövlət başçısının həyata 
keçirdiyi islahatlar, müasir iqtisadi 
və sosial infrastrukturun formalaş-
dırılması respublika iqtisadiyyatının 
sürətli inkişafını və onun rəqabət 
qabiliyyətinin yüksəlməsini təmin edir. 
Eyni zamanda, Azərbaycanda həyata 
keçirilən sosial siyasət nümunəvi 
xarakter daşıyır.   

Bütün bunlarla yanaşı, onu da 
vurğulamaq lazımdır ki, yoxsulluğun 
aradan qaldırılması, səhiyyə sis-
teminin müasir standartlara uyğun 
yenidən qurulması, əhalinin kom-
munal problemlərinin, o cümlədən 
içməli su probleminin səmərəli həlli, 
ölkənin enerji təhlükəsizliyinin təmin 
olunması, mövcud olan təhlükəsizlik, 
milli həmrəylik mühiti, ümumiyyətlə, 
son 18 il ərzində Azərbaycanın inkişaf 
strategiyasının uğurla reallaşdırılması 
beynəlxalq səviyyədə, dünyanın apa-
rıcı siyasi, iqtisadi, maliyyə və digər 
qurumları tərəfindən də etiraf olunub.

“Azərbaycan 2030: sosial-iqtisadi 
inkişafa dair Milli Prioritetlər”in icrası 
nəticəsində ölkədə dayanıqlı artan 
rəqabətqabiliyyətli iqtisadiyyatın real-
laşdırılması davamlı inkişafın daha da 
sürətləndirilməsinə möhkəm zəmin 
yaradacaq. Bu prioritetin səmərəli 
həyata keçirilməsi üçün iki mühüm 
məqsəd–davamlı və yüksək iqtisadi 
artım, habelə daxili və xarici təsirlərə 
dayanıqlıq təmin olunmalıdır.

Davamlı və yüksək iqtisadi artım 
vətəndaşların həyatına təsir göstərən 
başlıca amillərdən biridir. İqtisadiy-
yatı davamlı və yüksək templərlə 
artırmaqla ölkədə adambaşına 
düşən milli gəlir yüksək səviyyədə 
gerçəkləşdirilir. İqtisadi artım, eyni 
zamanda, yüksək gəlirli iş yerləri 
yaratmaqla həyat səviyyəsinin ilbəil 
yaxşılaşmasını reallaşdırır.

Prezident İlham Əliyevin 
“Azərbaycan 2030: sosial-iqtisadi 
inkişafa dair Milli Prioritetlər”in təsdiq 
edilməsi haqqında sərəncamı da onu 
göstərir ki, iqtisadi siyasətin daha 
səmərəli, daha yüksək səviyyədə 
idarə olunması zərurətinə bu gün 
daha çox ehtiyac duyulur. Bütün bun-
lara görə də milli prioritetlərin 2030-cu 
ilədək reallaşdırılması mühüm önəm 
daşıyan bir addımdır.

Vaqif  BAYRAMOV,  “Xalq qəzeti”

İslahatlar ölkənin davamlı 
inkişafını sürətləndirir

Azərbaycan dövləti tərəfindən dünyada COVID-19-
un pandemiya elan edilməsindən sonra vəziyyət 
nəzarətə götürüldü, ölkəmizdə infeksiya ilə 

mübarizə sahəsində sistemli işlər aparıldı, istər insanların 
sağlamlığının və təhlükəsizliyinin təmin edilməsi, istərsə də 
koronavirus xəstələrinin müalicəsi, səhiyyə infrastrukturunun 
təkmilləşdirilməsi, yeni xəstəxanaların açılması və tibb 
müəssisələrinin texniki təchizatı baxımından bütün məsələlər 
uğurla gerçəkləşdirildi. Bütün bunlarla bərabər, postpandemiya 
dövrü ilə bağlı da önəmli qərarlar qəbul edildi. Koronavirus 
infeksiyasına qarşı mübarizə çərçivəsində həyata keçirilən 
sistemli layihələr, vətəndaşların məsuliyyəti və mövcud 
qaydalara əməl etməsi nəticəsində müsbət nəticələr qazanıldı. 

AAYDA-dan verilən məlumatda 
bildirilir ki, yolun uzunömürlü və da-
vamlı olması üçün burda sürüşməyə 
qarşı tədbirlər olaraq svay istinad 
divarlarının, drenaj sistemlərinin tikin-
tisi və digər mühəndis işlərinin icrası 
nəzərdə tutulub. Qurğular qüvvədə 
olan normativ yüklərə görə, 9 bal 
seysmikliyi nəzərə alınmaqla hesab-
lanıb. 

Dövlət başçısının xüsusi tapşırığı 
ilə hazırlanan layihədə Muğanlı-
İsmayıllı-Qəbələ yolu yenidənqurma 
nəticəsində 9.7 km qısalaraq 76.8 km 
təşkil edəcək. Mövcud 2 zolaqlı yol 
genişləndirilərək 4 hərəkət zolağın-
dan ibarət olacaq.

Yolun ilk 2 km-lik ərazisi Muğanlı 
qəsəbəsinə çatmamış mövcud yolun 
lokal sürüşmə sahəsindən əvvəl 
başlanıb, sözügedən qəsəbədən 
və qəsəbədən sonrakı enişdə aktiv 
sürüşmə sahəsindən yan keçməklə 
inşa edilir. Nəticədə Ağsuçayınadək 
olan hissədə yol 1.1 km, Ağsuçaydan 
sonrakı hissədə yol yeni istiqamət 

üzrə yeni Ağsuçay körpüsü və tunel 
hesabına 1.4 km qısalır.

Layihələndirilən yolun 4.5-ci 
km-də Ağsuçayla və çay vadisi ilə 
kəsişmədə 1135 metr uzunluqda və 
76.5 m hündürlüyündə böyük asma 
körpü inşa edilir. Hazırda körpü-
nün dayaqlarında qazma və svay 
bərkitmə işləri, svayların bütövlük və 
statik testləri, həmçinin dayaqların 
bəzilərində bünövrələrin tikintisi işləri 
aparılır.

Yolun Ağsuçayı üzərindəki 
körpüdən sonra qarşıya çıxan hündür 
dağdan uzunluğu 865 metr olan 
tunellə keçməsi nəzərdə tutulur ki, 
artıq bu hissədə də tikinti işlərinə 
başlanılıb. Hazırda yeni tunelin giriş 
və çıxış portalında qazma işləri, 
həmçinin svay bərkitmə işləri icra 
olunur.   

Ümumilikdə, yeni layihə boyu 
1 tunel, 1-i asma körpü olmaqla 8 
böyük və 5 kiçik körpü layihələndirilib. 
Bunlardan Girdmançay, Talıstan-
çay, Ax-ox çayı, Göyçay çayı və 

Vəndamçay üzərində yerləşən 5 möv-
cud körpü 4 zolağa uyğun yenidən 
qurularaq genişləndirilir. 3 körpü – Ağ-
suçay, Gülyançay və Dəmiraparançay 
isə yolun dəyişdirilmiş yeni istiqaməti 
üzrə yenidən 4 zolağa uyğun 
layihələndirilib tikilir. Bundan baş-
qa yol boyu kiçik dərələr üzərində 
yerləşən 5 körpü sökülüb yeni boru 
şəkilli kiçik körpülərlə əvəzlənir.

Bununla yanaşı, bütün yol boyu 
mövcud olan müxtəlif ölçülü yolaltı su-
ötürücü boruların texniki vəziyyətləri 
pis olduğundan yenilənməsi nəzərdə 
tutulur. Layihə üzrə Basqal kəndi 
yaxınlığında yolu düzləndirmək he-
sabına məsafə 2.2 km qısalır. Digər 
hissələrdə isə layihələndirilən yol 
Qəbələ şəhərinədək mövcud ox üzrə 
davam edəcək. Yalnız yol Qəbələ 
şəhərinə daxil olmadan soldan yeni 
hissə ilə Dəmiraparançay vadisindən 
keçərək şəhərin çıxışında mövcud 
yola birləşəcək və bunun hesabına 
yol bu hissədə daha 5 km qısalacaq.

Layihənin əsas məqsədlərinə 
aşağıdakılar daxildir:

- hərəkət şiddəti və yolun 
yükgötürmə qabiliyyətinin yaxşılaşdı-
rılması;

- yol-nəqliyyat hadisələrinin, 
səyahət müddətinin və nəqliyyat 
xərclərinin azaldılması;

- iqtisadi artımın sürətləndirilməsi 
və qonşu ölkələrlə ticari 
münasibətlərin inkişafına təkan 
verilməsi;

- sürücülər və yerli əhali üçün yol 
hərəkətinin təhlükəsizliyinin təmin 
edilməsi;

- avtomobil yolunun keçdiyi 
ərazilərdə, regionun potensial imkan-
larının genişləndirilməsi;

- regionda turizmin inkişafı. 
Qeyd edək ki, respublikanın 

mühüm turizm bölgələrinə gedən və 
ilk dəfə ötən əsrin 70-ci illərində ulu 
öndər Heydər Əliyevin təşəbbüsü ilə 
salınmış bu yolun yenidən qurulması 
Prezident İlham Əliyevin verdiyi tapşı-
rığa əsasən layihələndirilib.

“Xalq qəzeti”

Muğanlı–İsmayıllı–Qəbələ yolunun ilk  
14 kilometrlik hissəsinin tikintisinə başlanılıb

Əhalinin rahat gediş-gəlişində xüsusi əhəmiyyətə malik, 
paytaxtımızı İsmayıllı, Qəbələ, Oğuz, Şəki, Qax, Zaqatala 
və Balakən rayonları ilə birləşdirən ən qısa yolun 

Muğanlı-İsmayıllı-Qəbələ hissəsinin yenidən qurulması layihəsi 
çərçivəsində ilk 14 kilometrlik hissədə tikinti işlərinə başlanılıb. 
Yolun bu hissəsi geoloji və hidrogeoloji cəhətdən ən mürəkkəb, 
sürüşmələrə məruz qalan hissəsi hesab olunur.

